
Кереш

Без бүгенге көндә зур үзгәрешләр чорында яшибез. Мәгариф өлкәсендә реформалар үткәрү кирәклеген вакыт үзе таләп итә. XXI гасырда яңача белем, яңача мәктәп, яңача дәресләр алып бару турында сүз еш алып барыла. Ә бу фикер үзеннән-үзе мәгариф тарихына мөрәҗәгать итәргә кирәклегенә басым ясый. Безнең бу өлкәдә эшләгән реформаторлар  булганмы? Әйе, без мәгариф өлкәсендә иң күркәм, иң бөек, иң кыю һәм баскынчылар белән тигез дәрәҗәдә сөйләшә алган бөек реформатор Шиһабетдин хәзрәт Баһаветдин улы Мәрҗанигә барып тоташабыз. Аның хакында хезмәтләр шактый күп язылган. Аларда ул олы галим, философ, илаһият белгече, татар тарихын фәнни яктан нигезләп язучы буларак тикшерелгән, югары бәяләнгән. Әмма, әйтергә кирәк, мондый бәяләр генә Мәрҗани феноменын, бу бөек фигураның бөтен Ислам һәм, бигрәк тә татар мәгърифәтчелек дөньясында тоткан зур урынын тулысынча ачып бирмиләр.

Бездә әле мәгариф тарихы да, милли педагогиканың бай хәзинәсе дә шулар белән бергә галимебезнең мәшһүр педагогик мирасы да тулысынча өйрәнелмәгән, ачыкланып киң катлау халык гаммәсенә тапшырылмаган. Милли мәгариф өлкәсенә дә ренессанс яңадан кайтты. Шиһабетдин Мәрҗани идеяләре, остазның реформаторлык хәрәкәте бу милли яңарышның яңа ташкынын көчәйтергә, татар мәгърифәтчелеген җимерелмәслек итеп үстерергә, тирәнәйтергә ярдәм итәргә тиеш, ул татарның киләчәге өчен кирәк. Ирексездән шундый сорау туа: без татарның милләт буларак яшәвен телибезме, юкмы? Яшик дисәк, мәгърифәт өлкәсендә чын милли педагогиканың тарихи нигезләрен һәръяклап өйрәнергә тиешбез һәм, XXI гасыр вәкилләре буларак, киләчәк буыннарга тапшырырга бурычлыбыз. Ә аның өчен мәгарифебезгә татар җанлы яңа Мәрҗаниләр кирәк. Безнең фәнни хезмәтебезнең актуальлеге шуның белән билгеләнә.

Шулардан чыгып, максатыбыз түбәндәгечә билгеләнде:

Шиһабетдин Мәрҗанинең дини һәм мәгариф реформаларын өйрәнү аша мәгърифәтчелек процессындагы тоткан урынын билгеләү.

Эшебезнең максатыннан чыгып төп бурычлар билгеләнде:

         1. Ш. Мәрҗанинең шәхесе һәм аның педагогик эшчәнлеге турында мәгълүмат туплау.

         2. Ш. Мәрҗанинең дин һәм мәгариф өлкәсендәге реформаларының үзенчәлекләрен өйрәнү.

         3. Ш. Мәрҗанинең милләтпәрвәр галим-мәгърифәтче буларак карашын ачыклау.

         4. Хәзерге мәгариф өлкәсендәге реформалар системасына күз салу, Ш. Мәрҗани фикерләренең әһәмиятен билгеләү.
Югарыдагы бурычларны тормышка ашыру өчен, Ш. Мәрҗани турындагы беренчел чыганаклардан хәзерге әдәби теленә якынайтылып тәкъдим ителгән “Ш. Мәрҗани” китабы (Төзүчеләре Рәиф Мәрданов, Рамил Миңнуллин, 1998), күп кенә архив документлардан файдаланып чыгарылган һәм Ш. Мәрҗанинең фәнни эшчәнлегенә багышланган китаплардан “Шиһабетдин Мәрҗани” (авторы Юсупов М. Х., Тат. книж. изд., 2005), “Милләт язмышы: уйланулар”(авторы Абдуллин Я., Фән нәшр., 1999) һәм шулай ук М. Хәсәнов, А. Юзиев, Ф. Исламов, Ә. Гаделләр һәм башкалар тарафыннан язылган күп санлы вакытлы матбугат басмалары, интернет материаллары әһәмиятле чыганак буларак файдаланылдылар.

Интернет материалларына чагыштырмача анализ ясалды.

Фәнни хезмәтебездәге бүлекләрдә Шиһабетдин Мәрҗанинең педагогика өлкәсендәге эшчәнлегенә, аннан элгәреге мәгърифәтчеләр белән чагыштыру ысулы аша  күзәтү ясалды, төп тикшеренү объекты буларак, галимебезнең дини һәм мәгариф реформаларының үзенчәлекләре өйрәнелде. Милли мәгърифәт системасының яңача үзгәртеп корылуына нигез салучы, халыкларның үзбилгеләнү чорында тагын бер дулкын астында басылып калмасын өчен, милләтебезне Яңа чор Европа дәрәҗәсенә җиткерергә омтылучы милләтпәрвәр буларак хезмәтләре билгеләнде, хәзерге заманда бара торган мәгариф реформаларына да күзәтү үткәрелде һәм шулар белән параллель рәвештә Шиһабетдин Мәрҗанинең мәгърифәтчелек өлкәсендә тоткан урыны билгеләнде.
Хезмәтебезнең яңалыгы шунда: күренекле галим - мәгърифәтчебез Шиһабетдин Мәрҗани  фәнни белем белән дини белемне янәшә тыныч яши алуларын исбатлап күрсәтә. Хәзерге вакытта мәктәпләрдә дин нигезләрен укытуны кертү турында сүз барганда, бу тәгълимат искиткеч әһәмиятле булып тора. Шиһабетдин Мәрҗани - дәрес җәдвәлләре (расписаниеләре) һәм китаплар билгеләнү юлында укытуга камил хөрриятт (ирек) биреп, хәзерге  профильле укытуга нигез ташларын сала, татарларга хаким иткән дәүләтнең телен (рус телен), кануннарын өйрәнүне дә руханилар арасыннан беренче булып  яклап чыга һәм фәнни нигезләп дәлилли.

Фәнни хезмәтебезнең теоретик һәм практик әһәмияте шунда: Шиһабетдин Мәрҗанинең дин һәм мәгариф реформалары матбугатта күпмедер яктыртылып килсә дә, билгеле бер эзлеклелектә һәм бер язмага җыелган хезмәт буларак беренче очрый.

 Фәнни-тикшеренү нәтиҗәләре татар һәм башка төрки халыкларның мәгариф тарихын өйрәнүдә кулланылырга мөмкин. Шиһабетдин Мәрҗанинең татар тарихы өлкәсендәге эшчәнлеген генә түгел, педагог буларак мәгариф өлкәсендә үткәрелгән реформалары турында да мәктәп дәреслекләренә киңрәк кертүнең әһәмияте зур булыр иде.     
Бүлек I. Шиһабетдин Мәрҗани – бөек мәгърифәтче һәм педагог
1.1. Шиһабетдин Мәрҗанинең тормышы һәм иҗаты
Татарда нинди генә олы затлар, тарихи шәхесләр булмаган. Катлаулы тарих битләрен актара башласаң, XIX гасырның урталарына килеп җиткәч, философ, әдәбиятчы, тел белгече, тарихчы, галим, мәгърифәтче һәм мәшһүр педагог, бөек реформатор Шиһабетдин Мәрҗани фигурасы калкып чыга. Без бу фәнни хезмәтебездә аның дин һәм мәгариф өлкәсендә үткәргән реформаларына тукталырбыз. Хәзер   Шиһабетдин Мәрҗанинең тормышы һәм иҗатына күз салыйк.

 Шиһабетдин Мәрҗани 1818 елның 16нчы гыйнварында Казан өязе (хәзерге Әтнә районы) Ябынчы авылында руханилар гаиләсендә дөньяга килә. Аның бабасы Габделкотдус Мәрҗани авылы кешесе була. Шиһабетдин соңыннан бу авыл исемен үзенә псевдоним итеп ала.

Шиһабетдиннең әтисе Баһаветдин әл-Мәрҗани заманы өчен алдынгы карашлы һәм төпле белемле шәхес була. Ун ел укып, әтисе мәдрәсәсен тәмамлаган егет дүрт ел дәвамында Ташкичү мәдрәсәсендә укыта. Белемгә сусау аны 1838 елда Бохарага алып килә һәм ул анда төрле мәдрәсәләрдә белемен баета.

1843 елда Шиһабетдин Сәмәркандка килеп “Шердар” мәдрәсәсендә укый, тирә-юнь авылларга чыгып, балалар укыта, халык белән аралаша. Ике елдан Бохарага яңадан әйләнеп кайта һәм ул вакытта ук яхшы танылган “Мир гарәп” мәдрәсәсендә белемен янә тирәнәйтә. 

1899 елда туган якларына әйләнеп кайта, Казанның беренче мәчетендә имам (мулла) булып тора һәм аның янындагы мәдрәсәдә балалар укыта. Гомеренең ахырына кадәр шунда эшли: руханилык, педагоглык һәм гыйльми-тикшеренү эшләрен бергә үреп бара. Бу елларда аның Каюм Насыйри, үзенең укучысы булып, зур галим дәрәҗәсенә ирешкән Хөсәен Фәезхановлар белән аралашуы мәгълүм. Мәрҗани В. Радлов, А. Казембек, И. Готвальд, В. Вельяминов-Зернов һәм башка профессорлар белән дә хезмәттәшлек итә. Казан университетында уздырыла торган гыйльми чараларда катнаша. Биредә аның Археология, тарих һәм этнография җәмгыятендә әгъза булып торуы да билгеле. 1877 елда шушы җәмгыятьнең IV Бөтенроссия корылтае уздырыла. Мәрҗани бу мәртәбәле мәҗлестә татар телендә доклад ясый. Университет галиме В. В. Радлов аны русчага тәрҗемә итеп аңлата. Бу доклад һәр ике телдә IV археология съезды материаллары арасында 1884 елда “Труды IV археологического съезда в Казани” дигән җыентыкта Казанда басыла. Шулай ук Шиһабетдин Мәрҗанинең 1879-1980 елларда Истамбул аркылы Гарәбстанга хаҗга баруы билгеле. Аның бу сәфәрдә күргән-кичергәннәре “Рихләтел-Мәрҗани” (“Мәрҗани сәяхәте”) исеме белән Ризаэддин Фәхреддин тарафыннан бастырып та чыгарыла.

Шиһабетдин Мәрҗани – гаять тирән, төпле белемле зат. Ул, татар, төрки телләреннән тыш, гарәп, фарсы телләрен камил белә. Күп кенә хезмәтләрен гарәпчә яза.

Шиһабетдин хәзрәт (аны еш кына шулай дип йөртәләр) - энциклопедик галим, күпкырлы шәхес. Аның гыйльми эшчәнлеге күптармаклы: тарих, фәлсәфә, филология, археология, нумизматика, этнография, география, халык иҗаты һ.б. Мәрҗанинең 30дан артык хезмәт язуы мәгълүм. Болар арасында аеруча билгелеләре түбәндәгеләр:

“Мөстәфадел-әхбар фи әхвали Казан вә Болгар” (“Казан һәм Болгар хәлләре турында файдаланылган хәбәрләр”). Кыскартылган, хәзерге телгә тәрҗемә ителгән тексты 1989 елда басылып чыкты.   
“Мөстәфадел-әхбар...” китабын кыскача татар тарихы дип атарга мөмкин. Анда халкыбызның этник тарихы, мәгарифе, рухи мирасы, күренекле шәхесләре, мәчет-мәдрәсәләре хакында күп төрле мәгълүматлар бар.

Шиһабетдин Мәрҗани 1889 елның 15 апрелендә 71 яшендә Казанда вафат була. Кабере – Яңа бистә зиратында. 
1.2. Шиһабетдин Мәрҗани – мәшһүр педагог һәм яңа милли педагогикага нигез салучы
     Шиһабетдин Мәрҗани киң мәгълүматлы философ, әдәбиятчы, тел белгече, тарихчы гына түгел, мәшһүр педагог та була. Аның педагогик эшчәнлеге әтисе Баһаветдин эшләгән Ташкичү мәдрәсәсен тамәмлагач башлана. Ул биредә 4 ел дәвамында мөгаллимлек итә.

Бу чорда феодаль-крепостнойлык җәмгыяте җимерелә, ә промышленность капитализмы күтәрелә башлый, Россия составында яшәгән төрки халыкларның, шул исәптән безнең татар халкының да культура һәм тормыш-көнкүреш дәрәҗәсе аеруча түбән хәлдә була. Шулай да халкыбызның белемгә омтылышы, аңа хөрмәт, китапны, укымышлы кешеләрне олылау борынгыдан килә торган матур традиция буларак мәгълүм икәнлеген беләбез. Татар халкы элекке заманнардан бирле мәктәп-мәдрәсәләрне үз хисабына төзетеп, аларның укытучыларын да тәэмин итеп килгән. Шулар арасында Шиһабетдин Мәрҗани дә аларның күренекле бер вәкиле булып күз алдыбызга килеп баса.

Шиһабетдин Мәрҗани әтисе мәдрәсәсендә тырышып укыта, әмма шул вакытта ук инде яңалыкка омтылучы яшь егетне мәдрәсәдәге тәртипләр, балаларның дөньяви белем дәрәҗәсе, дәреслекләрнең сыйфаты канәгатьләндерми башлый. Аңа бигрәк тә фарсы теле морфологиясе дәреслеге ошамый, ул аның яңа вариантын төзи.

Без Шиһабетдин Мәрҗанинең белемнәрен тирәнәйтергә Бохара якларына китүен “Шиһабетдин Мәрҗанинең тормышы һәм иҗаты” бүлегендә язган идек инде. Ләкин Бохара мәдрәсәләрендә тыңлаган дәресләр дә аңа күңел тынычлыгы бирми, Сәмәркандта укудан да канәгатьләнү ала алмый. 

1849 елда туган якларына әйләнеп кайткач, Шиһабетдин Мәрҗани Казан шәһәренең беренче мәчетенә имам һәм аның каршындагы мәдрәсәгә мөдәррис итеп билгеләнә. Шушы уку йортында 40 ел дәвамында ислам дине буенча яшьләргә белем бирә. Аның дәресләре материалны анализлауның тирәнлеге, фәнни мәгълүматларга бай булуы белән аерылып тора. Мөселман уку йортлары өчен традицион булган фәннәрдән тыш, ул тарих, география, математика, астрономия буенча да яхшы белем бирә, шәкертләрне көнчыгыш шагыйрьләренең һәм фикер ияләренең әсәрләре белән таныштыра.

Шиһабетдин Мәрҗани тиз арада булдыклы, тирән белемле укытучы буларак зур абруй казана. Ул вакытта Казанда татарлардан көнчыгыш телләрен, тарих, логика, физика һәм башка фәннәрне Мәрҗани кебек яхшы белгән кеше булмый. Моннан тыш, ул археология, этнография, астрономия, медицина, музыка һәм башка сәнгатьләр тарихы белән кызыксына, алар турында төпле фикерләр әйтә.

Әлбәттә инде, шундый белемле яшь кешенең укыту осталыгына көнләшеп карыйлар, бигрәк тә консерватив карашлы байлар һәм муллалар хакимият органнарына аның өстеннән даими рәвештә шикаять язып торалар.

Мәшһүр педагог эшләгән мәдрәсә реформалаштырып төзелгән уку йортының берсе була. Ул биредә шәкертләрнең эчке тәртип кагыйдәләрен булдыра, мәдрәсә программасын яңабаштан төзи. Педагог-галим схоластик укыту алымнары, укытуны тормыштан аеру белән һич кенә дә килешми, схоластика урынына татарларга рус теле, дөньяви фәннәр укытуны хуплый.

Шиһабетдин Мәрҗани мәдрәсәсендә рус теле 1872 елның 11 мартында
 укытыла башлый. Кара фикерле муллалар һәм байлар моның өчен Мәрҗанине төрлечә эзәрлеклиләр, аны “кяфер”лектә гаеплиләр.
1876 елның 13 сентябрендә Казанда татар яшьләреннән рус теле укытучылары хәзерләү максаты белән 4 класслы (курслы) “Татар укытучылар мәктәбе” (“Татарская учительская школа”) ачыла. Галим бу мәктәпне ачу эшендә актив катнаша. Аны ачу тантанасында беренче кереш сүзне дә ул сөйли. Мәшһүр зат биредә 9 ел дәвамында дин дәресләре алып бара, ул монда туган халкына тугры хезмәт итәрлек яшьләр тәрбияләргә омтыла.
Шиһабетдин Мәрҗани бу мәктәптә эшләү елларында аеруча тырышып рус телен өйрәнә, русча яхшы белгән кешеләрне өенә чакырып, алардан дәресләр ала. Аның рус теле турында әйткән сүзләре дә бик кызыклы һәм гыйбрәтле. Тәҗрибәле педагог: “Алтын яткан тауны күбрәк һәм тирәнрәк тикшергән саен, аннан кыйммәтле рудаларны күбрәк табасыз. Рус теле һәм әдәбияты әнә шулай иксез-чиксез”,
 - ди. 

Укытучылар мәктәбен оештырганда, Шиһабетдин Мәрҗани халыкка хезмәт итәчәк укытучылар хәзерләү турында кайгырта, аңа татар мәдәниятен, телен, тормышын яхшы белгән яшьләрне кабул итәргә омтыла.

Шушы урында Казан татар укытучылар мәктәбенең 1917 елга кадәр эшләвен язып үтәргә кирәк дип уйлыйбыз. Бу уку йортында төрле елларда Гаяз Исхакый, Садри Максуди, Фоат Туктаров, Хөсәен Ямашев, Сәгыйть Сүнчәләй, Ильяс-Кудашев Ашказарский, Гыйлем Камай, Мөхетдин Корбангалиев, Бакый Урманче кебек галимнәр, җәмәгать эшлеклеләре, халык мәгарифен оештыручылар, укытучылар һәм, әйтергә кирәк, туган халкына бирелеп хезмәт итүчеләр укыган. Бу яктан караганда, педагог-әдип Шиһабетдин Мәрҗанинең халкыбызның киләчәген алдан күреп эш итүенә сокланмый мөмкин түгел, ул сызган белем юлыннан киткән фидакарьләребез өчен күңелебездә горурлык хисләре уяна.
Дөньяви фәннәрдән Шиһабетдин Мәрҗани тарих фәнен укытуга аеруча зур әһәмият бирә. Атаклы тарихчының тарих турындагы төп теоретик фикерләре “Мөстәфадел-әхбар фи әхвали Казан вә Болгар” (“Казан һәм Болгар хәлләре турында файдаланылган хәбәрләр”) китапларында киң чагылыш тапкан. Бу хезмәтләрендә галим фәннәр системасында тарих фәненең урынын, аның кешелек җәмгыятендәге ролен һәм әһәмиятен билгели. Ул бигрәк тә җирле туган якның тарихын өйрәнүне төп бурычларның берсе дип саный.

Шиһабетдин Мәрҗанинең педагогик, эстетик карашлары рәсем, музыка сәнгатенә булган мөнәсәбәтендә аеруча киң чагыла. Аның “музыка гыйльме” дигән бер гыйлем булуын исбатлавы, аның теориясен өйрәнүе гыйбрәтле.
“Музыканы ишетү – хәрам, музыка уйнаган җирдә утыру – аннан да яманрак, ә музыкадан тәм-ләззәт тапкан кеше кяфер була” дигән бер заманда “Музыка ул - хәләл!” дип кистереп әйтүче беренче татар галиме Шиһабетдин Мәрҗани була.

“Музыкадан төп максат, - ди ул, - төрле тавыш һәм көйләрне бер-берсенә яраштырып, күркәм һәм матур итеп тезү аркылы җанга рәхәтлек бирү, кеше рухын сафлык һәм пакьлек дөньясына этәрү...”

Шулай итеп, галим яшьләргә музыкаль һәм эстетик тәрбия бирүне хуплый, аларны музыка, рәсем һәм поэзия белән даими шөгыльләнергә өнди, аларның кеше рухына тирән йогынты ясавын, кеше табигатен нәфисләндерүен, дорфалыкны бетерүен, киметүен бәян итә.

 Аның карашынча, башка халыкларның казанышларын өйрәнү – милли зарури алшарт. Мәсәлән, Дагыстан халыклары азатлык көрәшенә җитәкчелек иткән Шамил белән язышуы хакында бу китап белән танышканда ачык тоябыз. Ә инде китапның икенче томында 130лап татар мәдрәсәсенең исемлеге бирелүе педагог-галимнең милли педагогика фәненә керткән җитди өлеше турында ачык сөйли.
Без китергән бу мисаллар гына да мәшһүр мәгърифәтче – педагогның педагогик карашларының киңлеге, мәктәп-мәдрәсәләрдә укыту-тәрбия эшен даими рәвештә камилләштерергә, милли мәгарифне үстерергә омтылуын  ачык күрсәтә. Димәк, Шиһабетдин Мәрҗани – яңа милли педагогикага нигез салучы.
“Мөстәфадел-әхбар фи әхвали Казан вә Болгар” (“Казан һәм Болгар хәлләре турында файдаланылган хәбәрләр”) дигән китабында автор халыкны алга җибәрүнең төп чарасын белем-мәгърифәттә күрә. Шиһабетдин Мәрҗанинең педагогик карашлары бүгенге укытучыларның теоретик хәзерлеген тирәнәйтергә, белемнәрен үстерергә, методик осталыкларын заман таләп иткәнчә инновацион технологияләр кулланып, тагын да камилләштерергә булышлык итә.

Быелгы 2010 нчы ел Россиядә һәм Татарстанда Укытучылар елы дип игълан ителде. Соңгы елларда бу профессия кешеләренә мөнәсәбәт кими барган кебек тоела, чөнки эш хаклары да илдәге уртача эш хакыннан түбән дәрәҗәдә, шуңа күрә үзгәреш чорында бик күпләп талантлы укытучыларыбыз, бигрәк тә ир-атлар башка өлкәләргә китеп эшләргә мәҗбүр булдылар. Яшьләребез дә мәктәпләргә эшкә килергә ашкынып тормыйлар. Ә быелдан башлап хәлләр уңай якка үзгәрер, хөкүмәтебез дә укытучылар хезмәтенә йөз белән борылыр дип ышанып калабыз. Хәзерге вакытта мәктәпләрдә мәгариф реформалары үткәрү турында сүз алып барыла. Хәзерге милли мәгариф өлкәсенә, татарның киләчәге хакына татар җанлы яңа Мәрҗаниләр кирәк!           

 Бүлек II. Шиһабетдин Мәрҗани дин һәм мәгърифәт өлкәсендәге реформаторлыгы
2.1. Нәрсә ул реформаторлык? Реформаторлыкка нигез салучылар
Соңгы елларда илдә бара торган процесслар һәм яңарыш күренешләре җәмгыятьнең рухи тормышын да читләтеп үтмәде. Бу процесс белән бәйле үзгәрешләр мәгариф, мәдәният һәм идеология өлкәсенә дә, гасырлар дәвамында тудырылган рухи хәзинәләргә дә үзләренең тәэсирләрен ясамый калмады.

Шәхес культы идеологиясе һәм административ-бюрократик басым, билгеле булганча, мәдәният тарихын өйрәнүчеләр өчен зур кыенлыклар тудырды. Галимнәр яшәргә һәм эшләргә мәҗбүр булган сәяси һәм психологик вәзгыять, чын мәгънәсендә мөстәкыйль фикер йөртү һәм эзләнүләр мөмкинлеге калдырмады. Татар мәдәниятенең һәм иҗтимагый фикернең Г. Утыз-Имәни, Г. Курсави һәм Ш. Мәрҗани кебек асыл затлары алпавыт-буржуаз идеологлар дип типкәләнеп киленде, ә аларның мирасы халыкка каршы юнәлдерелгән реакцион күренеш дип кире кагылды. 

XIX гасырның соңгы чирегендә татарлар арасында җәдитчелек исеме астында мәгърифәтчелек характерындагы зур иҗтимагый хәрәкәт туды. Ләкин халкыбыз тормышында уңай роль уйнаган бу прогрессив хәрәкәткә дә реакцион-буржуаз дигән мөһер сугылды.

Г. Курсави һәм Ш. Мәрҗаниләрнең тормышы һәм эшчәнлеге татар буржуазиясенең формалашуы чорына туры килә иде. Шуңа күрә аларның иҗатында шул чорның рухи халәте, аңа хас тенденцияләр, шул хисаптан татар буржуазиясенең омтылыш һәм теләкләре дә үзләренең чагылышын тапмый кала алмадылар. Буржуаз фикер йөртү, әлбәттә, татар мәгърифәтчелеге үсешенең бер этабын тәшкил иткән җәдитчелек хәрәкәтендә дә үзен сиздерде. 

Акыл ияләре, алдынгы карашлы мәдрәсә мөгаллимнәре дәүләттәге искелек калдыгы булып саналган мәгариф белән фәнгә яңа сулыш өрергә уйлыйлар. Ул чакта мәгърифәт дин белән бик тыгыз бәйләнгән булган. Ә реформаторлык аша моны берничек тә башкарып булмас иде.  Әгәр дә без “Татар теленең аңлатмалы сүзлеге”нә күз салсак, бу сүзнең мәгънәсе болай язылган: “Реформаторлык – нәрсәне дә булса үзгәртү, үзгәртеп кору эше.”

Реформаторлык, ягъни өр-яңа тәртип урнаштыру төшенчәсен төрле өлкәдә кулланырга мөмкин. Шуларның берсе – дини реформаторлык. Г.Утыз-Имәни белән белән Г. Курсави дини һәм мәгърифәт яссылыгын реформа аркылы үзгәртергә булалар. Тәүге адымнар ясала, ләкин җиренә җиткерелми. Алга таба без Габдерәхим Утыз-Имәни белән Габденнасыйр Курсавинең реформаторлык карашлары белән танышып китәрбез.

Габдерәхим Утыз-Имәни (1754-1834) – шагыйрь, галим, дини реформатор, Утыз-Имән авылында туа (хәзерге Чирмешән районы). Әтисе Усман Сармаки ул туганчы ук үлә, ә 2-3 яшьтә әнисе Гарифә вафат була. Ятим калган малай туганнарында тәрбияләнә. Утыз-Имән авылында Вилдан мулла мәдрәсәсендә бик иртә укый башлый. Соңрак мәдрәсәгә яшәргә күченеп, бай шәкертләргә хезмәт итеп, чәйлек акча эшли.

Тора-бара Утыз-Имәни чит илләргә чыгып, аң-белем эсти, үзе дә атаклы мәдрәсәләрдә укыта. Үзеннән соң зур мирас калдыра: “Рисәлә дибага” (“Тун тунау турында трактат”), “Әвәриф аз-заман” (“Вакыт нигъмәте”), “Рисәлә фи замм шурб әш-шәй” (“Чәй эчүне тәнкыйтьләү турында трактат) кебек трактатлар, фәнни мәкаләләр яза.

Утыз-Имәни иҗтиһадны яклап чыга. Шулай ук татар җәмәгатьчелегенең камилләшүенә комачау итүче 14 “бид”ка (яңарыш) каршы була: 1. Мәчеткә барыр алдыннан мәҗлес оештыралар. 2. Яз көне, яңгыр яумаса, яңгырга дога укыйлар. 4. Гарәп теле кагыйдәләрен белмичә Коръән укыйлар. 5. Коръәнне акчага укыйлар һ.б.

Утыз-Имәни сүз иреге, иҗтиһадның чикләрен киңәйтү ягында торган.
Габденнасыйр Курсави (1776-1812) күпкырлы галим: фәлсәфәче, дини реформатор, Көнчыгыш белгече, педагог. Казан артындагы Курса авылында туа (хәзерге Арча районы Югары Курса авылы). 1790 елда, әтисе үлгәннән соң, ятим кала. Аны тәрбиягә Мәрхибә апасы ала. Курсави башлангыч белемне бөтен Идел буена танылган имам, хатыйп Мөхәммәд Рәхим әл-Әштидан ала.

Курсави, фәнне бик яхшы үзләштерсә дә, мәдрәсәнең уку системасыннан канәгать калмый. Шуның өчен укуын Бохарага китеп дәвам итә. Әмма Бохара аның күңеленә сары май булып ятмый. Шулай да нәкъ менә шул вакытта аның дини-фәлсәфи күзаллавына нигез салына. Яңадан Курса авылына әйләнеп кайткач, ул имам, мөдәррис вазыйфаларын башкара. Мәдрәсәнең даны тирә-якка таралып, бирегә төрле өлкәләрдән укырга теләүчеләр килә.  Курсави шәкертләргә үзенең дини һәм фәлсәфи күзаллавын җиткереп, педагог-реформатор булып таныла. Ул (Утыз-Имәнидән башка) барлык татар галимнәреннән бер башка югары тора. Беренче теолог-сөннәтчеләр (Әбү Хәнифә, әл-Нәсәфи) хезмәтләрен өйрәнә. Дини-догматика турында әсәрләр яза. Үзенең белеменә таянып, XVIII-XIX гасыр аралыгында Казанның иҗтимагый һәм мәдәни ягын шәрехли.

1812 елда Г. Курсави абыйсы һәм якын кардәшләре белән хаҗга китә. Юлда чума белән авырып, 37 яшендә вафат була. Аның 9 язмасы билгеле, ләкин икесе генә үлеменнән соң дөнья күрә.

Курсави “Китаб әл-иршад ли-л-ибад” һәм “Мөхтәсар алманнар” мәкаләләрендә фикхның төп баганасы – иҗтиһадка (мөстәкыйль фикер йөртү) карата үз фикерен белдерә.

Курсави Коръән, пәйгамбәр сөннәтенә нигезләнгән мөселман хокукын бик яхшы белгән. Ул, башка дин әһелләре кебек үк, нинди дә булса карар чыгарыр алдыннан фикхның төп чыганакларына мөрәҗәгать итү яклы булган. Фикхның нигезе дүртәү: Коръән, сөннәт, иҗма һәм кияс. 

Курсави карашы белән башка әһелләр карашы арасында төп аермасы шунда: җавапны дини чыганаклардан таба алмаган очракта, иҗтиһадны кулланырга мөмкин. Алга таба Курсави, либерал буларак, иҗтиһад ишекләрен ачып җибәрә. Мөстәкыйль фикер йөртү төшенчәсе онытылган инде диюче мөселманнарны бик каты тәнкыйтьли.
Габдерәхим Утыз-Имәни белән Габденнасыйр Курсави яңа кагыйдәләр урнаштыру этабында тәүге адымнарын ясыйлар, реформаторлыкка нигез салалар. Алга таба аны тулы куәте белән Шиһабетдин Мәрҗани күтәреп ала һәм камилләштерү әмәлен эзли.
2.2. Шиһабетдин Мәрҗанинең бөек реформаторлык эшчәнлеге
Шиһабетдин Мәрҗанинең олпат шәхесе XIX гасырдагы ислам дөньясында тау түбәседәй калкып тора. Бу вакытта мөселманнарның җанлы фикере белән ургып торган чишмәләре кибеп корый кебек, элек чәчәк аткан һәм көчле ислам цивилизациясе үле Сахара чүлләренә охшап кала. Шушы рухи чүл өстендә схоластлар тырышлыгы белән барлыкка китерелгән “Заманы иҗтиһад монкарыйз (иҗат заманы бетте)” тәгъбиренә кергән ахыр заманның эңгер-меңгерле рәшәсе тибрәнеп торган кебек була.

Менә Аллаһы Тәгалә адәми затны, акыл кебек могҗиза иңдереп, азат итеп яраткан, дип әйтергә батыр бер кеше килеп чыга. Шуңа күрә хөр иҗат – азат акылның табигый халәте ул. Кеше яши, фикерле икән, ул иҗади эзләнә ала һәм моны эшләргә тиеш тә. Мөселман дөньясы өчен бу яңа идеяләрне халыкка иң әүвәл безнең ватандашыбыз Шиһабетдин Мәрҗани аңлатып биргән, һәм шуның белән ул иҗтиһад ишеген яңадан ачкан сыман була. Мөселман яңарышы белән яңалыгын (модернизм) процесслары озак вакыт буена әфганлы Җамалетдин әл-Әфгани, мисырлы Мөхәммәт Абдо һәм төрек Әхмәт Мидхәт паша исемнәренә бәйләп йөртелде. Фәкать XX йөзнең икенче яртысында гына Шәрык һәм Ислам белгече американлы Александр Беннигсенның исламны яңартуда татар фикер ияләренең өстенлеге турындагы тезис куелган һәм төрле яктан фәнни нигезләнгән хезмәтләре пәйда булды. Мөселман реформизмы эшлеклеләре плеядасында ул Г. Курсави белән Ш. Мәрҗани исемнәрен исбатлады.

Америкалы ислам белгече Русиянең ябык булуы сәбәпле, бу илгә буйсындырылган халыкларның ислам дөньясындагы уртак процесслардан аерылган булуын һәм шул сәбәпле алардагы галимнәрнең дөнья күләмендәге танылу алуга ирешмәгәнлекләрен билгеләп үтә. Беннигсен фикеренчә, тарихи гаделлекне кире кайтарырга вакыт җитте. Америкалы мәшһүр галим, Шәрык һәм ислам белгече фикеренә без дә кушылабыз һәм бу бүлегебездә Шиһабетдин Мәрҗанинең бөек реформатор, милли Яңарышка нигез салучы икәнлеген ачыклап исбатларбыз.

Шиһабетдин Мәрҗани – барыннан да бигрәк бөек реформатор. Татарның, бөтен ислам дөньясының фикере авыр таш белән бастырылып, кешенең мөстәкыйль фикер эшчәнлегенә “Заман иҗтиһад монкарыйз” дигән богаулар салынган бер заманда ул шәхескә фикер иреге, иҗат хокукы таләп итеп чыкты, рухи хәяттә иске, таушалган авторитетларның монополиясен җимерде, мөселман дөньясы өчен иҗтиһад капусын ачты. Ул татарны торгынлык йокысыннан уятучы, уйлау-фикерләү офыгын арттан алга таба, үткәннән киләчәккә таба борып куючы булды. Аның бөек реформаторлыгының асылы әнә шуннан гыйбарәт. Бу – татарның, бөтен мөселман дөньясының рухи хәятендә инкыйлаб – революция иде. 

Мәрҗанине Италия ренессансының атасы А. Данте белән чагыштырырга мөмкин. Аның исеме Ауропаның мәшһүр дини реформаторлары Мартин Лютер (1483-1546), Ян Гус (1371-1415) һ.б. белән янәшә торырлык.

Мәрҗанинең бөек каһарманлыгын үз чорында аңлап та, бәяләп тә бетермәделәр. Чөнки ул үзе яшәгән мохиттән, җәмгыятьтән күпкә алга киткән, артык югары күтәрелгән шәхес иде. XIX гасыр уртасында мөселман дөньясында калкып чыккан биек тау башына менү дә, аны аңлау-бәяләү дә җиңел булмагандыр, күрәсең. Әмма бу затның татарның рухи тәрәккыятендәге бөек ролен аннан соң килгән буыннар бик яхшы аңладылар һәм югары бәяләделәр. Г. Ибраһимов, мәсәлән, 1915 елда аның 100 еллык юбилее уңае белән “Мәрҗани безнең таңыбызның Чулпаныдыр”,
 - дип язган иде. 

Шиһабетдин Мәрҗанинең реформаторлык эшчәнлеген шартлы рәвештә ике этапка бүлеп карап булыр иде: дини реформаторлык этабы (XIX гасырның 70нче елларына кадәр) һәм мәгърифәтчелек этабы (XIX йөзнең 70-80нче елларында). Мәрҗани бу өлкәдә эш алып барган ватандашы һәм рухи остазы Габденнасыйр Курсави фикерләре белән якыннан танышу теләгеннән, аның “Мәҗмуга” хезмәтен кулына ала һәм бу әсәр Мәрҗанинең реформаторлык һәм фәлсәфи карашлары формалашуына нык тәэсир итә. 

Әлбәттә инде Шиһабетдин Мәрҗани Бохара һәм Сәмәрканд якларында укып, зур яңа белемнәр туплап, яңа фикерләр үзләштереп, 11 елдан соң туган ягына кайта. Бу вакытта Мәрҗани, иске карашлы руханилардан аермалы буларак, мәдрәсәләрдә укыту системасына яңалыклар кертергә тулысынча әзер булып кайта. Без бу хезмәтебездә аның дини реформаторлык эшчәнлеген дә яктыртып китәрбез, ә инде төп эчтәлек бу өлкәдәге эшчәнлегенең икенче этабына, ягъни мәгърифәт өлкәсендәге яңарышларда ачылыр.

1850 елның 30 мартында аны Казанның Җәмигъ мәчетенә имам-мөдәррис итеп билгеләү турындагы указга кул куела. Ул, җиң сызганып, эшкә тотына. Татар сәүдәгәре Ибраһим Юнысов белән Шиһабетдин Мәрҗани арасындагы киеренке мөнәсәбәт турында да әйтеп узарга кирәк. Мәчет һәм аның каршындагы мәдрәсәнең матди хәле күп яктан Казан шәһәре Думасындагы мөселманнар башлыгы И. Юнысовка бәйле булуын да истән чыгарырга ярамый. Аз гына каршы әйтүне дә кабул итәргә күнекмәгән И. Юнысовка Мәрҗанинең бәйсез, горур табигате баштан ук ошамый. Ул аның ике мәртәбә указын да алып карый, ләкин үзенә буйсындыра алмагач, җимерелә башлаган мәдрәсәне сипләү өчен акча бирми. Үз чиратында, Мәрҗани дә Юнысовка бил бөгәргә теләми, яңа бина төзелешенә мәчеткә йөрүчеләрдән акча җыя (хәзерге “Мәрҗани” мәчете). Ул үзе төзеткән шул мәчеттә гомеренең ахырына кадәр укыта.

Мәрҗанинең даны читләргә дә тарала. 1870 елда ватанында һәм мөселман Көнчыгышында аңа шөһрәт китергән, дини реформаторлык идеяләре белән сугарылган “Назурәтел хак...”(“Хакыйкатьне күзаллау...”) хезмәте дөнья күрә. Шиһабетдин Мәрҗани, үзенең рухи остазлары Утыз-Имәни, Г. Курсави традицияләрен яңа рихи шартларда дәвам итеп һәм тирәнәйтеп, дини реформаторлыкның күренекле идеологына әйләнә. Динне яңарту тезисын раслау йөзеннән, ул түбәндәге хәдисне китерә: “Пәйгамбәр сүзләреннән күренгәнчә, Алла һәр гасыр башында мөселман җәмәгатенә дингә яңарыш кертүче җибәрә”. Исламда XII гасырдан соң “иҗтиһад ишекләре” ябылмаган дигән нәтиҗәгә килә ул. Мәсәлән, эңгер-меңгер төшкәнче кичке намазның зарурлыгын күзәтеп, Казан төбәгендә кичке намазның үтәлешен катгый таләп итүнең дөрес түгеллеген аңлатудан бигрәк, үзенең дини өйрәтмәләрне ничек күзаллавы турында яза.
Шиһабетдин Мәрҗанинең иҗатында мәгърифәтчелек һам дини реформаторлык идеяләренең тыгыз бәйләнештә үсешен Г. Ибраһимов та күрсәтеп үтә. Ул моңа үзенең “Бөек остазымызның кайбер тәэмифләре”
 исемле мәкаләсендә Шиһабетдин Мәрҗанинең “Назурәтел хак” дигән әсәренә биргән анализында бәян итә. Бөек галимне бу китабын язарга этәргән нәрсә, дип күрсәтә Г. Ибраһимов, заманында зур бәхәсләр тудырган ястү намазы мәсьәләсе шәфәкъ батып җитмәс борын таң ата башлаган җирләрдә ястү фарызмы, түгелме? Мәгърифәтче галим шәригатьне хәреф буенча гына аңлап җәйнең озын көннәрендә ястү намазын фарыз түгел дип санаучыларның фикерләренең дөрес түгеллеген ышанычлы дәлилләр белән ачып сала.

Бу - мәсьәләнең дини реформаторлыкка кагылышлы ягы. Шул ук вакытта Г. Ибраһимов бу мәсьәлә буенча Шиһабетдин Мәрҗани тәнкыйтенең дини реформаторлыктан киңрәк һәм тирәнрәк икәнлегенә дә басым ясап үтә. “Аллаһ азат яраткан акылга богау салмагыз”, - дип яза Г. Ибраһимов, Шиһабетдин Мәрҗанинең фикерләренә йомгак ясап, - мөэминнең фикере хөр, менә Коръән, менә хәдис – шуларны үзе аңлаганча гамәл кылсын. Мин үземне кемнеңдер фикер вә мәзһәбенә иярергә мәҗбүрмен дип белмим”.

“Мәрҗани дөньяның билгеле бер заманда яратылу турындагы фикерләрне дә кире кага. Аның өчен һәрдаим хәрәкәттә булган реаль әйберләрдән аерылган заман юк. Вакытлы яшәүче әйберләрдән башка күзалламаган заман – буш хыял. Заман барлыкка килүдән элек заман булу мөмкин булмаган нәрсәдер.”
 Аның фикеренчә, күренешләр дөньясы да Алла кебек үк мәңге һәм чиксез; алар өзлексез һәм мәңге алышынып торалар. Бу табигать туктаусыз үзгәреп торганлыктан, андагы күренешләрнең барлыкка килүенә башлангыч була. Шиһабетдин Мәрҗани фикерләреннән шуны аңлый алабыз: кеше үзе дә табигатьнең бер кисәге, аның фикере дә үзе кебек үк үзгәреп тора, алышынып тора, ә схоластик катып калган фикер була алмый дигән нәтиҗәгә киләбез.        

Бу китап нәшер ителгәч, дин галимнәре һәм зыялылар арасында каршылыклы кискен бәхәсләр чыккан һәм фанатик муллалар тарафыннан Мәрҗанигә һөҗүм итүләр башланган.

Шиһабетдин Мәрҗани “Назурәтел хак...” хезмәтендә Курсави тарафыннан алга сөрелгән идеяләрне конкретлаштыра, тирәнәйтә, үзенең дини мәсьәләләргә карата булган уй-фикерләрен нигезләп күрсәтә. Китабының теге яки бу бүлеген язганда, галим Коръәннән өзекләргә, пәйгамбәр сүзләренә таяна. Аның уенча, укучы, әлеге мәгълүмат белән танышкач, нәтиҗәне үзе ясарга тиеш.

Мәрҗани билгеләвенчә, кешедә теге яки бу мәсьәләгә карата үз карашы һәрчак булмаска да мөмкин, бу очракта ул тәкълидкә мөрәҗәгать итәргә тиеш була. Мәрҗани тәкълидне иҗтиһадка каршы куя, фәлсәфә фәнен югары бәяли.

Мәрҗани мөселман хокукын XIX гасырның икенче яртысы татар җәмгыяте ихтыяҗларына һәм таләпләренә яраклаштыра.

Без хәзер Шиһабетдин Мәрҗанинең реформаторлык эшчәнлегенең икенче этабына киңрәк тукталырбыз.

Икенче этапта (XIX гасырның 70-80 еллары) Мәрҗанинең дөньяга карашында мәгърифәтчелек төсмерләре дини реформаторлыктан өстенлек итә башлый. Дөрес, ул дин эшләрен, мөселман теологиясенә караган тикшеренүләрен ташламый, ислам өйрәтмәләренә карата булган күзәтүләрен дәвам итә.

Бу чорда Мәрҗани рус мәдәнияте, Казан университетының көнчыгыш өйрәнүче галимнәре белән таныша. Ул профессор И. Ф. Готвальдны, академик В. В. Радловны, профессор А. Казембекны, хатын-кызлар арасыннан беренчеләрдән булып көнчыгышны өйрәнүче галимә О. С. Лебедеваны һ.б. якыннан белә, шәкерте Хөсәен Фәезханов аркылы Петербургның көнчыгышны өйрәнүче танылган галимнәре В. Вельяминов-Зернов һәм шәех ат-Тантави белән тыгыз мөнәсәбәтләр урнаштыра.

Күпләрне Мәрҗанинең көнчыгыш телләрен югары дәрәҗәдә белүе һәм аның мәдәниятеннән хәбәрдар булуы сокландыра. Шуңа да, профессор И. Готвальд Казанга килгән чит ил галимнәрен татар укымышлысы булганы өчен Мәрҗани белән таныштыра. 1876 елда Мәрҗани үз йортында дөньякүләм танылган галим, “Хайваннар тормышы” дигән хезмәт авторы А. Бремны кабул итә.

Без 1876 елның 13 сентябрендә Казанда башлангыч сыйныф татар мөгаллимнәре әзерли торган дүртьеллык Казан Татар укытучылар мәктәбе татарларны русчага өйрәтүче мәктәп ачылу турында “Шиһабетдин Мәрҗани – мәшһүр педагог” бүлегендә язып үткән идек инде. Ә хәзер бу турыда киңрәк тукталыйк. Мәрҗани, татар мөселман руханилары арасыннан беренче буларак, анда дини тәгълимат укытуга алына һәм биредә кадимчеләр каргышына карамыйча 9 ел дәвамында эшли, укытучылар советына керә. Бу мәктәпкә Мәрҗани гарәпчә нәхү (синтаксис) белүе өстенә ислам гыйлемнәреннән хәбәрдар кешеләрне генә укырга кабул итәргә тырышкан. Мәрҗани фикеренчә, мөселманча бер да уку, язу белмәгән, исламияттән хәбәрдар булмаган кешенең русча укуы, бөтенләй милли язуны, милли телне ташлауга сәбәп булганлыктан, алардан хәер (яхшылык) көтми торган булган. “Дөньядагы төрле телләрне белүгә ислам дине каршы түгел. Исламга инану яхшы урнашып җитсә, русча уку гына зарар итмәс. Мөселманча белмичә русча укып калу гына ярый торган эш түгел”,
 - дип әйткән. Шиһабетдин Мәрҗанинең бу фикерләре хәзерге вакытка да искиткеч аваздаш бит, кыйммәтле фикерләр! Безнең фикеребез дә шундый: бала башлап үз телен яхшы белсен, ә русча уку аңа хилафлык китермәячәк. Ул вакытта русча укуның дөрес вә тиеш икәнен сөйләүчеләр галимнәрдән бик аз булып, аларның башында Мәрҗани хәзрәтләре тора иде. Ул исә: “Русча уку кирәк. Икенче милләт кул астында торучы кешеләргә баш милләтнең тел, язу һәм дә дәүләт арасында тәртипкә салынган канун вә кагыйдәләрен белү кирәк һәм тиешле. Фәкать аларның телен, йолалар вә гадәтләрен алудан, үзара русча сөйләшүдән һәм сүз арасына русча катыштырудан сакланырга, мөмкин кадәр үз телеңне сакларга тырышырга кирәк”,
 - дип әйтә торган булган. Шул заманда ук менә нәрсәләр әйтеп калдырган бит мәгърифәтче галимебез! Ул һәр кеше алдында өч таләпне куя: хаким милләтнең телен, язуын, кануннарын белү. Безгә шулардан башка үз мәнфәгатьләребезне якларга мөмкин түгеллеген кисәтеп калдырган. Патша хөкүмәте бу мәктәпне  татар халкын агарту өчен түгел, бәлки үзенә туры хезмәтче булырлык кешеләр хәзерләү өчен ачкан. Ләкин мәктәптә Шиһабетдин Мәрҗани кебек прогрессив карашлы укытучылар булу сәбәпле, хөкүмәт үзенең теләгенә тулысынча ирешә алмаган, биредә шактый күп татар халкының зыялы уллары белем алган, тәрбияләнгән (алар турында “Шиһабетдин Мәрҗани – мәшһүр педагог” бүлегендә әйтелде).
Әйтеп үткәнебезчә, Шиһабетдин Мәрҗани бу Татар укытучылар мәктәбендә 9 ел дин дәресләре алып бара. Шиһабетдин Мәрҗанинең үзе төзеткән мәдрәсәдә рус теле аннан да алданрак, ягъни 1872 елның 11 мартында укытыла башлый. Кара фикерлеләр моның өчен Мәрҗанине төрлечә эзәрлеклиләр.
Шиһабетдин Мәрҗани гомере буена иске ысул белән укытуны тәнкыйтьли һәм үз мәдрәсәсендә шәкертләрне дөньяви фәннәр белән таныштыра башлый. Югарыда әйтелгәннәрдән шул ачык аңлашыла: тарих, география, геометрия, математика, астрономия фәннәре, нумизматика Шиһабетдин Мәрҗани тырышлыгы нәтиҗәсендә беренче мәртәбә ишетелә башлый. Аның төзеткән мәктәбе дә Европа тибында була, анда парталар куеп, расписание буенча  дәресләр бирүне җайга сала. Укыту дәвамында иске укыту программасыннан 5 предмет искергән дип сызыла, алар урынына 7 яңа предмет кертелә. Ошбу мәдрәсәнең эче уртадан коридорлы булып, ике якта бүлмәләр вә махсус дәресханәсе булып, ул вакыттагы мәдрәсәләрнең иң камил вә яңа ысулдан салынганы булган. Мәрҗани хәзрәтләре мәдрәсәсен гүзәл итеп салырга тырышкан кебек, мәдрәсәдә торучы шәкертләргә махсус бер тәртип кагыйдәләре керткән. Ул вакытка кадәр булган мәдрәсәләрдә шәкертләр өчен тәртип кагыйдәләре куелганы билгеле түгел.

Шиһабетдин Мәрҗани программаларын да, дәресләр расписаниесен дә үзе төзегән. Аның бу дәрес җәдвәлләре (расписаниеләре) Бохара тәртипләренә караганда да яңа булып, башка тирә-як мәдрәсәләрдән дә аерылып тора торган булган. Бу җәдвәлләргә язылганнан башка Мәрҗанинең дөрес вә матур язуга дикъкать итүе һәм укуга әһәмият бирүе дә башка мөдәррисләрдән аерылып торган. Мантыйк (логика) дәресләре бик куәтле булып, шәкертләр бәхәсләрне бик яраталар, сүз көрәштереп дөреслек табарга тырышалар иде. Ул фикерләүне көчәйткән, телне шомарткан, гыйлемнәрне җиңелрәк үзләштерергә мөмкинлек биргән. Галим үз мәдрәсәсендә үзе төзегән программа буенча укыта һәм аның педагогик концепциясе нигезләренең берсе булып укучыларны мөстәкыйль фикер йөртергә өйрәтү тора.
Бәхәс культурасы дигән төшенчәне без хәзер дә кулланабыз. Әле хәзерге заманда да бәхәс культурасының ни дәрәҗәдә әһәмиятле икәнен исбатлап тормастан, бер мисал гына әйтеп үтик. Мәсәлән, хәзерге вакытта сайланып куелган хәзерге мөхтәрәм депутатларыбыз арасында бәхәс культурасы җитмәве ачык күренә: алар, үзләренең телләре белән әйтә алмаганны бик каты кычкырып, йодрыкларын болгап, бөтен Русия иле алдында йомшаклыкларын күрсәтеп, сугышып та китмәсләр иде. Шулай булгач, мантыйк – бик кирәкле һәм бөтен гыйлемнәрнең ачкычы дип әйтә алабыз.

Шиһабетдин Мәрҗани мәдрәсәсендә дәрес җәдвәлләре вә китаплар билгеләү юлында шәкерт вә хәлфәләргә камил хөррият бирелгән иде. 
Мәрҗани хәзрәтләре фәлән китап, фәлән фән укылсын дип көчләп кушмый, һичнәрсәне көчләп укытуны сөйми, шәкертләре үз кирәкләрен үзләре кайгыртуны ярата иде. Берәр файдалы нәрсәне укуны сорасалар, бик шатланып укыта иде. Бу инде, үз чиратында, безнең еш яңгырый торган профильле укытуның башлангычы булып тора, димәк, профильле укыту системасына шул вакытта ук Шиһабетдин Мәрҗани тарафыннан нигез ташлары салынган.

Шиһабетдин Мәрҗани Казанда беренче булып тарих, география, геометрия, тригонометрия, әдәбият фәннәрен укыта башлый.

Ул 50 ел буе зур тырышлык белән мәдрәсәдә шәкертләр укытып, 200дән артык яхшы белемле укытучы әзерләгән. Аның шәкертләреннән, мәсәлән Шакирҗан Таһиров яңа ысул белән укыту өчен “Башлангыч укыту” исемле әлифба язган. Күбесе яңа ысул белән укытып килгәннәр, дәреслекләр, газеталар чыгарганнар. Хөсәен Фәезханов тарих һәм көнчыгыш телләре галиме булып Петербург университетында эшләгән. Аларның һәммәсе төрле дөньяви фәннәрне Мәрҗанидәге “Жиһан-нума” кулъязмасыннан өйрәнгәннәр һәм аерым бүлекләреннән үзләренә конспектлар язып алганнар. Мәсәлән, Биектау районы, Олы Кавал авылыннан Гобәйдуллин Әхмәтзәки аганың Мәрҗани мәдрәсәсендә шәкерт вакытында язган дәфтәрендә: “Мәккә шәһәре икенче икълимда озынлык 70 градус, киңлеге 21 градус 40 минут”
. Димәк, Мәрҗани мәдрәсәсендә астрономияне шактый тирән, хәтта шәһәрләрнең координатларын билгеләүгә кадәр өйрәткәннәр. 
Шиһабетдин Мәрҗани үзенең гыйльми эшләрендә хакыйкатьне танып белү өчен: “Акыл белән уйлап беленә торган эшләрдә дәлилләрне файдаланып, фәкать акыл карашына таянырга; дини мәсьәләләрдә фәкать пәйгамбәр сүзләренә (хәдисләргә) һәм Коръәнгә таянырга”, - дигән фәнни ысулын мөстәкыйль эшләп чыккан, шуны гыйльми эшләрендә үткен корал итеп кулланган. Әлеге фәнни ысул белән ул алланы – табигать тормышыннан, фәнне диннән аерып, акылга киң юл ачкан. Бу ысулны кулланып язган әсәрләрендә Мәрҗанинең дөньяга карашы рациональ материализм дәрәҗәсенә күтәрелгән. Дөньяны, тормышны гел үзгәрештә, хәрәкәттә күрүе исә - диалектик аңлавын күрсәткән. Ә инде 50-60 еллардан яңа ысул белән укыту кадимчә укытуны җиңә һәм Идел буе, Урал, Себер, Урта Азия мәдрәсәләрендә дә гамәлгә кертелә. Хәтта Ташкент шәһәрендә “Мәрҗани мәктәбе” исемле мәктәп тә ачыла һәм 1930 елгача эшләп килә. Шуның нәтиҗәсендә яңа ысул белән укыту халыкларда дөньяга яңа караш тәрбияли, аларның күңелләрендә яңалыкка омтылыш тойгысын көчәйтә.

Мәрҗанинең укыту ысулын реформалау мөнәсәбәтләрендә булган фикерләре, никадәр каршылык күрсә дә, зур тәэсире дә бар. Аның фикерләре вә язган нәрсәләре шәкертләр арасында гына түгел, ә байтак халык арасында таралып, гомуми фикерләргә хәрәкәт бирде. Халыкны гомуми уянуга хәзерләде. Шул вакыттан башлап Бохара ысулларының җитешсезлеге аңлашылып, мәктәп вә мәдрәсәләрне үзгәртү фикере кузгалды. Җәдид ысулы мәсьәләсе кузгалганда халыкның алдынгы фикер ияләре вә зыялылары, бик тиз аңлап, мәктәп вә мәдрәсәләрне, яңа рәвештә үзгәртеп укыта башладылар. Татарлар арасында Исмәгыйль Гаспринский дамелла Галимҗан әл-Баруди, Уфалы Хәйрулла хәзрәт Госмани, Һади әфәнде Максуди, Әхмәд вә Гали байлар, җәдид ысулын нигезләүчеләр вә таратучылары саналганда, Мәрҗани хәзрәтләре халыкны җәдид ысулына вә уянуга хәзерләүче беренче реформаторлардан санала.

Үзенең бөтен тормышын мәгърифәтчелек идеясен таратуга, яшь буынга белем һәм тәрбия бирүгә, халыкның дөньяга карашын киңәйтүгә багышлаган мәшһүр Шиһабетдин Мәрҗани татар иҗтимагый фикере, мәгарифе һәм мәдәнияте тарихында тирән эз калдырды.

2.3. Шиһабетдин Мәрҗани – халкыбызның чын милләтпәрвәр галим-мәгърифәтчесе
Шиһабетдин Мәрҗани үзенең күпсанлы хезмәтләре аша безнең күз алдыбызга зур галим-тарихчы, фәләсиф (фикер иясе) һәм мәгърифәтче, армый-талмый халкыбызның киләчәге өчен көрәшкән затлы шәхес булып килеп баса. Мәрҗани татар иҗтимагый фикере тарихында тәнкыйть сукмаклары салучыларның берсе булды. 
Мәрҗанинең иҗади мирасы туган халкын феодаль патриархаль мөнәсәбәтләр һәм уртагасырлык идеологиясе капкыннарыннан коткаруга, аны дөнья мәдәнияте казанышларына бәйләүгә юнәлдерелгән иде. Шиһабетдин Мәрҗанинең иҗади мирасын һәм эшчәнлеген татар мәдәниятенең күренекле вәкилләре Г. Ибраһимов, М. Акмулла, Г. Чокрый, Г. Тукай, М. Гафури, Ф. Әмирхан, Р. Фәхретдиновлар югары бәяләделәр. Үзенең “Шиһаб хәзрәт” исемле шигырендә Г. Тукай, мәсәлән, аны мәгърифәткә әүвәл башлап адым салган, милләт өчен бәһа җитмәс әйбәт хәзрәт
 дип атады.

Ташып торган энергия аңа һич кенә дә тынгылык бирми. Ул күп укый, күп эзләнә, күп яза. Дине, милләтнең юкка чыгарылган тарихын күтәрү өстендә эшләүдә Шиһабетдин хәзрәт ару-талуны белми хәрәкәт итә. Акыллы һәм белемле имам һәм мөдәрриснең “арбасы көпчәкләренә таяк тыгучы” муллаларның күп булуы турында тәфсилләп язып тормыйча, аның, шул тискәре күренешләргә артык игътибар бирмичә язуы, иҗат итүе турында берничә сүз әйтми булмас иде: гомеренең аңлы көннәреннән алып соңгы сәгатьләренә кадәр ул милләтенә хезмәт итте.
Шиһабетдин Мәрҗани үзенең карашларын тормышка ашыру өчен, беренче чиратта, дингә таяна. Ул, имам һәм мөдәррис буларак, исламның халыкны берләштерердәй көч, идеология икәнлеген яхшы аңлаган, царизм тарафыннан алып барылган милли изүгә, христианлаштыру сәясәтенә каршы торырдай көчне дә ислам динендә күрә, халыкның яшәү рәвеше, гореф-гадәтләрен дә дин белән тыгыз бәйләнештә күрә. Шул ук вакытта мәгърифәтче ислам дине кысаларында яшәгән күп карашларның иҗтимагый фикер үсешен тоткарлавын да ачык күрә һәм шуның өчен дә аны реформалаштыру, ягъни заманга яраклаштыру өчен көрәшкә чыга. Милләтнең бүгенге һәм киләчәк язмышында җитди роль уйнаган дини үзгәрешләрне Шиһабетдин Мәрҗани мәктәп-мәдрәсәләрдә уку-укыту эшләренең торышы белән бәйләп карый. Яшь буынның нинди булып үсүе турыда тирән кайгыртучанлык күрсәтеп, дөньяви фәннәрне өйрәнүнең кирәклеген ассызыклый. Ул үзенчәлекле мөселман тормышы тәртипләрен, милли мәдәниятне сакларга чакыра. “Бу максатка ирешер өчен, мөселманнарга үз араларыннан аларга акыл бирә һәм хаким бирә алырлык халыкны берләштерү көченә ия имам сайлап кую тиеш”,
 - ди Мәрҗани. Фикерен дәвам итеп, ул дәүләтнең иҗтимагый тормышында мөселманнар катнашсын һәм аларның ихтыяҗлары канәгатьләндерелсен өчен дәүләт аппаратына үз араларыннан булдыклы кеше кую кирәген дә әйтә. Нинди акыллы фикер! Әйе, хәзерге вакыт белән чагыштырсак, Дәүләт советы составына кергән татар кешеләре бар, әлбәттә, әмма аларның күбесе маңкортларга әйләнгәннәр бит, аның өчен әле татар җанлы булу һәм шул ук вакытта милли үзаңы формалашкан кешеләребез булырга тиеш дип өстәр идек без. 
Галимебез, китап бастыруда да көчле цензураның булуын истә тотып, мөселманнар исеме астында татар халкын күз уңында тотуын ачыктан-ачык яза алмый: әлеге фикерен барлык мөселманнарга таратса да, беренче чиратта татар халкын күз алдында тота. Мәрҗани фикеренчә, татар җәмгыятенең киләчәк үсешен тәэмин итү өчен мөселман кыйммәтләренә мөрәжәгать итү генә җитми, татар милли үзаңын, телен һәм иң мөһим милли мәсьәләләрне формалаштыру яңа чор рухында барырга тиеш. Бу урында Мәрҗанинең татар телен ихтирам иткәнлеген дә әйтеп китәргә кирәктер. Мәсәлән, ул шәкертләрнең татарча бозып сөйләшүләрен бер дә яратмаган. Мондый очракларда ул бик нык ачуы килеп: “Тел бетү – милләт һәм дин бетүдер”, - дигән.

Ул татар халкының тарихи үткәненә, мәдәниятенә һәм әдәбиятына мөрәҗәгать итеп, тарихи чагыштырулар аша татар милләтенең дөньяда алга киткән халыклар арасында тоткан урынын үзенә күрсәтергә омтыла.

XIX йөзнең икенче яртысы татар рухи мәдәнияте үсешендә яна бер чор иде. Бу – татар халкының милли үзаңы уянган, эшкуарлары үзләрен татар милләтенең аерылгысыз бер өлеше дип санаган дәвер. Вакыт үзе татар мәгърифәтче галимнәреннән әлеге мәсьәлә буенча үз эшчәнлеген белдерүне таләп итә. Татар халкының тарихи үткәнен өйрәнү хәрәкәте башында торган Мәрҗани, әлбәттә, үз халкының этногенезын өйрәнүгә татар галимнәреннән беренче булып алына.
Язмаларында ул Идел Болгары һәм Казан ханлыгы арасындагы дәвамчылык идеясен алга сөрә һәм, язма чганакларга, археологик һәм этнографик мәгълүматларга таянып, татарларның Идел болгарларыннан килеп чыгуын фәнни дәлилли. 

Мәрҗанинең “Мөстәфадел-әхбар фи әхвали Казан вә Болгар” (1885) хезмәте татар иҗтимагый фикере өлкәсендә беренче тарихи тикшеренү була. Биредә галим “татар” атамасының монголларның бер өлешенә каравын, ә XVI гасырда бу исемнең Казан татарларына (болгарларга) тагылуын күрсәтә һәм, шулай итеп тарихи дөреслеккә юл ача, ләкин ул “татар” атамасыннан баш тартырга чакырмый, ә киресенчә, татарларның, барыннан да элек татарлар булуын ассызыклый.

Казан ханлыгы мәдәниятенең Идел Болгары мәдәниятеннән барлыкка килгәнлеген исбатлап, Мәрҗани татарларны үз мәдәни мирасын өйрәнергә чакыра, шул юл белән ул татар халкының үзаңын уятырга, аны дөньякүләм мәдәни уңышлар һәм кыйммәтләр белән таныштырып, Европа дәрәҗәсенә чыгарырга омтыла. Халкында зур хөрмәт казанган Мәрҗани, татарны аерым милләт дип саный башларга, аны язмышын татар тарихы, татар мәдәнияте белән бәйләп карарга чакыра.

Мәрҗанинең дөньяга карашындагы көчле антропоцентрик төсмер аның гуманизмын да билгели. Йөрәгенә якын алып, үзенең хезмәтләрендә халыкның аяныч хәле турында яза, салымнар җыйганда, солдатка алганда күрсәтелгән кыерсытулар, суд даирәләренең мәрхәмәтсез эш-гамәлләре аның хөкеменә тартыла. Аның фикеренчә, халыклар барысы да тигез хокуклы, берсе өстеннән берсе эксплуатацияләнергә тиеш түгел дип белдерә. 

Татар милли концепциясен эшләп, Мәрҗани татар милли идеологиясенә нигез сала. Ул гомер буе милләттәшләре аңының ачылуы һәм яңарышы турында хыялланды һәм бөтен көчен, иҗади сәләтен шушы хыялын тормышка ашыруга бирде. Шуңа күрә татар иҗтимагый фикере һәм мәдәнияте тарихында ул күренекле урын алып тора.

Мәрҗани ачкан иҗтиһад капусыннан XX гасыр башларында татар ренессансының дистәләгән якты йолдызлары кабынды. Бу яңа буын талант ияләренең фәнни-иҗат, иҗтимагый эшчәнлек өлкәсе төрле-төрле булса да, рухи генеологиясе бер – Шиһабетдин Мәрҗани омтылган максатлары уртак – татар дөньясын үзгәртү, туган халкына хезмәт итү, аны азатлыкка алып чыгу, башка халыклар һәм дәүләтләр арасында лаеклы урын алу, милләтне саклау, аның телен һәм мәдәниятен үстерү иде. Шушы ренессанс чорында яшәгән күренекле язучыбыз Фатих Әмирхан Шиһабетдин Мәрҗанине “милли тәрәккыйпәрвәрлекнең әүвәлге сугышчысы” дип атады һәм “әгәр Мәрҗани бер 50-70 ел соңрак туган булса, татарның инкыйлабе фикер иясен әйдәп баручыларның берсе булыр, үзенең олы таланты, фәнни хезмәтләре белән исеме Аурупа фән академияләре әгъзалары арасында мөхтәрәм урын алыр иде”
, дип бәяләде. Әйе, без бу Мәрҗанигә карата булган олы бәя белән килешәбез, әмма Фатих Әмирхан котырып чәчәк аткан репрессия еллары башланганчы ук вафат булган язучыбыз бит. Әгәр инде Шиһабетдин Мәрҗанинең иҗаты ул елларга туры килсә, һичшиксез аны “халык дошманы” ясарлар иде һәм ул үзенең фәнни ачышларының күбесен ахырына чаклы эшләп тә бетерә алмаган булыр иде дип уйлыйбыз. Шиһабетдин Мәрҗани нәкъ үзе вакытында яшәгән, бу вакыт – халыкларның 1861 елгы крепостное право (крепостной хокук) коллыгыннан чыгып, үзбилгеләү чорына кергән вакыты. Бу чорда безнең халкыбызга да үз кыйбласын сайларга кирәк була һәм шуның өчен ихтыяҗ туа, заман үзе шуны таләп итә. 

Яңарышка, цивилизациягә кушылып китәр өчен башта үзбилгеләнү кирәк, ә аны менә нәкъ бөек мәгърифәтче-галимебез Шиһабетдин Мәрҗани ачыклап, фәнни тикшереп татар халкына бу юнәлештә үз юлын күрсәтте. 

Ул шушы яңарыш чорында халкыбызның үз юлын мәгърифәтчелек өлкәсендә реформалар үткәрүдә күрә. Мәдрәсәләрендә яңа дөньяви фәннәр укытып, татар халкын алгарышка, Европа дәрәҗәсенә чыгарырга омтыла. Бу эшен ул татарның килеп чыгышыннан яки тарихыннан башлый, аның үзенә кем булуын аңлатып, йокыдан уятырга тели. Элекке вакытларда яшәгән Болгар бабаларыбыз, Казан ханлыгы турында мәгълүматлар биреп, горурлык хисләрен, үзаңын уятырга тырыша.

1917 елдан соң Шиһабетдин Мәрҗанинең исеме дә, әдәби мирасы да татарның рухи тормышында актив кулланылыштан читкә этәрелде. Моның төп сәбәбе - Мәрҗани идеяләренең, әдәби мирасының совет системасы, большевизм идеологиясе кысаларына сыя алмавында иде.

XX гасыр ахырында татарларга ренессанс яңадан әйләнеп кайтты. Шиһабетдин Мәрҗани идеяләре, рухи мирасы бу милли яңарышның яңа ташкынын көчәйтергә, татар дәүләтчелеген торгызу хәрәкәтен җимерелмәслек итеп үстерергә, тирәнәйтергә ярдәм итәргә тиеш. Көн тәртибенә аның хезмәтләрен оригиналда да, татар һәм урыс телләрендә дә тулысы белән бастырып чыгару мәсьәләсе килеп баса. Бу – Татарстан Фәннәр академиясе, аның Тарих институты җилкәсенә төшәчәк мөһим эшләрнең берсе.

Мәрҗани яшәгән XIX гасыр күптән үтеп, инде XXI гасыр беренче унъеллыгына кердек. Тарихтагы гасырлар алмашыну, меңьеллыклар бусагасын үтеп, ашкынулы рәвештә киләчәккә барган чакта, татар күңелендә Мәрҗани рухы яши, безнең белән бергә ул да киләчәккә бара. Исмәгыйль Гаспринский сүзләре белән әйтсәк, Мәрҗани безнең өчен, татарның киләчәге өчен кирәк. Мәрҗани – татар халкының даны һәм горурлыгы. Рухың тыныч булсын, олы хөрмәткә ия милләтпәрвәр мәгърифәтче-галимебез! Без синең олы шәхесең алдында баш иябез!
XXI гасыр, XIX һәм XX йөзләрдән аермалы буларак, көчләү һәм сугыш гасыры булмыйча, ә бәлки төрле цивилизацияләрнең идеяләр, алдынгы технологияләр, белем алу, мәдәният өлкәсендә тыныч конкуренция дәверенә әверелер дип ышанырга кирәк. Төрле мәдәниятләр һәм цивилизацияләр хезмәттәшлегенә Шиһабетдин Мәрҗанинең мирасчылары – татарлар да үзләренең лаеклы өлешен кертер. Бу юнәлештә мәгариф өлкәсендә нинди реформалар бара соң? Шушы сорауларга алдагы бүлегебездә тукталырбыз.

Бүлек III. Хәзерге мәгариф өлкәсендәге реформалар системасы һәм анда Шиһабетдин Мәрҗанинең тоткан урыны
Без XXI гасырда яшибез. Менә аның 10 еллыгына да аяк бастык. Хәзерге заман мәгарифе нинди хәлдә соң? Нинди реформалар үткәрелгән, ниндиләре планда? Телебезнең, милләтебезнең язмышы ничек? Бу өлкәдә ниләр эшләнелгән? Ниләр эшлисе бар әле?
Шушы күп кенә сорауларга җавапларны бәйнә-бәйнә таба торырбыз.

Татарстан Республикасы Президенты Минтимер Шәрип улы  Шәймиевның Дәүләт Советы юлламасында белем бирүнең сыйфатын күтәрү илнең икътисадый үсешен алга җибәрүдә мөһим шарт булып тора диелгән. Россия Федерациясенең мәгариф үсешенә кагылышлы документларында да мәгарифнең өстенлекле тармак булуы, аны сакларга һәм үстерергә кирәклеге турында ассызыклап әйтелә.
Белем бирүнең сыйфатын күтәрү -  заманча белем бирү системасын яңарту проблемалары арасында иң мөһиме.

“Татарстан Репсубликасы халыкларының телләре турында”гы законны тормышка ашыру юнәлешендә дә шактый гына максатка ярашлы эш алып барылса да, тикшеренү нәтиҗәләре бик куанычлы түгел: укучыларның татар телен өйрәнүгә ихтыяҗы (8%) башка телләрдән бик нык калыша. Әйе, хәзерге вакытта күп кенә яңа инновацион технологияләр барлыкка килде. 90нчы елларда башланган зур сәяси үзгәрешләр безгә дә кагылды. Татар телендә газета-журналлар, китаплар саны артты. Профессор Ә. Г. Улумбеков җитәкчелегендә санаклар (компьютерлар) өчен беренче татар шрифтлары, татар драйверлары эшләнде. Татар теле дәүләт статусы алды. Хәзерге заманда җанлы тел -  Интернет системасы белән аралашу теле булырга тиеш. Шул очракта гына без республикабызны дөньяга таныта алабыз, шул юл гына безне дөньякүләм информацион җәмгыятькә китерәчәк. Телнең машинада сакланучы мәгълүмат фонды – милли байлык, фәнни һәм гамәли эзләнүләр өчен дә нигез ул. Безнең телебез камил, грамматикасы ягыннан, агглютинатив тел буларак та инновацион технологияләр өчен  уңайлы тел. Мәгълүматны татар телендә саклауның компактлылыгын раслаучы тагын бер дәлил: татар телендәге текст нибары 128 килобайтка сыеп бетә, чагыштыру өчен рус теле тексты – 162 килобайт, инглиз теле – 142 килобайт.  Мәктәпләрне компьютерлаштыру программасы яңарышның төп өлешләренең берсе булып тора. 

Шулай итеп, Татарстан Республикасы, Россиядә иң беренчеләрдән барлык мәктәпләрне компьютер класслары белән тәэмин итте. Компьютер һәм Интернет барлык проблемаларыбызны хәл итәчәгенә ышану – иллюзия. Иң әһәмиятлесе – укытучыларны алар белән эшләргә өйрәтү, кадрлар әзерләү. Татарстан Республикасы Президенты Минтимер Шәймиев әйтүенчә, “Безнең бурыч – Татарстанны Европа дәрәҗәсендәге төбәккә әйләндерү”.

XIX гасырда Шиһабетдин Мәрҗани рус теле аша гына Европа илләре дәрәҗәсенә күтәрелергә мөмкинлекне дөрес аңлап эш иткән, чөнки шуның өчен халыкларның үзбилгеләнү чорында ихтыяҗ туган, ләкин шул ук вакытта үз туган телеңне сакларга, үстерергә кушып калдырган. Ә хәзерге вакытта нинди телне белергә соң? Әлбәттә, соңгы унъеллыкларда инглиз теленең дәрәҗәсе нык үсте, аны өйрәнүчеләрнең дә саны артты. Ә дөньякүләм танылыр өчен, цивилизациядән артта калмас өчен инглиз теле генә җитә микән? Ул бит берьяклы проблеманы гына хәл итә кебек. Безнең фикеребезчә, бер-ике телне генә белү җитми инде хәзер, чөнки немец теле югары техника, технология теле, француз теле аша без дөнья культурасы дәрәҗәсен аңлауга ирешәчәкбез, инглиз теле халыкара тел буларак дөньякүләм аралашу теленә әйләнеп бара. Соңгы елларда кытай теле дә зур абруй казана башлады, ул да Европа дәрәҗәсенә якынаерга тырыша. Кем белә, бәлки киләчәктә шул кытай теле бөтендөнья цивилизациясе теленә әверелер?!

 Халкыбызга, аның тарихына яңадан күз салсак, әле безгә гарәп телен ныклап өйрәнеп, тарихыбыз ядкарьләрен җентекләп өйрәнәсебез бар. Ул безгә бүген дөньяда югалып, басылып калмас өчен кирәк. Хезмәтебезне йомгаклар алдыннан, тагын да бөек мәгърифәтчебез Шиһабетдин Мәрҗанигә әйләнеп кайтасыбыз килә. Мәгърифәтнең милли тәрбияне саклап калуы турындагы әйткән сүзләре бүгенге көн өчен аваздаш: “Халкыбызның киләчәген, үз язмышы белән идарә мөмкинлеген тәэмин итү, тормыш мәйданында мәңгелек изелүдән котылу өчен, без Европа гыйлеменә, белеменә, мәдәниятенә һәм сәнәгатенә (промышленность) мохтаҗбыз. Безгә Европа мәктәпләрендә уку бик файдалы. Гыйлемне һәм белемне кайдан мөмкин, шуннан алырга кирәк. Белем һәм мәгърифәт милли кысаларны да, тел чикләрен дә белми”. Искиткеч кыйммәтле сүзләр, кыйммәтле фикер! Шиһабетдин Мәрҗанинең дин һәм мәгърифәт реформалары безне туры юлга өнди, маяк кебек юл күрсәтә, безнең белән киләчәккә бара һәм якты юллар сала.

Мең елдан артык бай мираска ия булган татар әдәбиятында, бигрәк тә мәгърифәтчелек өлкәсендә Шиһабетдин Мәрҗанинең дини һәм мәгърифәт реформалары үз урынын алырга тиеш.         
Йомгаклау
Без Шиһабетдин Мәрҗанинең дини һәм мәгариф реформаларын өйрәнү аша мәгърифәтчелек процессындагы тоткан урынын билгеләүне максат итеп куйдык.

Бу максатны ачыклау өчен түбәндәге мәсьәләләрне билгеләдек:

           1. Ш. Мәрҗанинең шәхесе һәм аның педагогик эшчәнлеге турында мәгълүмат туплау.

           2. Ш. Мәрҗанинең дин һәм мәгариф өлкәсендәге реформаларының үзенчәлекләрен өйрәнү.

           3.  Ш.Мәрҗанинең милләтпәрвәр галим-мәгърифәтче буларак карашын ачыклау.

           4.  Хәзерге мәгариф өлкәсендәге реформалар системасына күз салу, Ш. Мәрҗани фикерләренең әһәмиятен билгеләү.

Югарыдагы алынган мәсьәләләрне чишеп, түбәндәге нәтиҗәләргә килдек:

- Мәрҗани фәнни белемне дини белемгә каршы килә дип санамый, ә аларның янәшә тыныч яши алуын исбатлый һәм куллану өлкәләрен аерып күрсәтә. Диннең барлыгын аны аңга таянып түгел, ә  Коръәнгә, пәйгамбәр сүзләренә ышануларга таянып аңлата, ә фәнни белем исбатлау өлкәсенә карый, чынбарлыктагы дөньяны акыл аша аңлата, димәк, алар тормышта кулга-кул тотынышып баралар. Динне заман таләпләренә яраклаштыру өчен көрәшкә чыга. Хәзерге заман мәктәпләрендә дин нигезләрен укыту турында сүз барганда, ислам цивилизациясенең киләчәге турында фикер йөрткәндә, Мәрҗани әсәрләрендә күтәрелгән бу фикер-проблемалар искиткеч әһәмиятле тәгълимат булып тора.

- Ш. Мәрҗани татар мөселман руханилары арасыннан беренче буларак схоластика урынына дөньяви фәннәр укытуны хуплый, рус телен өйрәнүнең әһәмияте турында аңлата: хаким милләтнең телен, язуын, кануннарын белүне таләп итеп куя, шунсыз үз мәнфәгатьләреңне якларга мөмкин түгеллеген кисәтә.Ш. Мәрҗанинең бу фикерләре хәзерге вакытка аваздаш кыйммәтле фикерләр.

- Ш. Мәрҗани беренче мәртәбә татар мәдрәсәләрен педагогик концепция нигезләренең берсе булган, Европада һәм Америкада кулланыла торган, укучыларның мөстәкыйль фикерләвенә корылган метод белән эш алып баруны кертә. 

- Ш. Мәрҗани – үзбилгеләнү чорында татарларның аерым милләт икәнлеген раслаучы, милли мәгърифәт системасының яңача үзгәртеп корылуына нигез салучы, аларны Яңа чор Европа дәрәҗәсенә җиткерергә омтылучы, дөньякүләм алдынгы фәнни ачышлар белән таныштыручы, татар милли үзаңын уятып, дөньяда алга киткән халыклар арасында тоткан урынын үзенә беренче күрсәтүче милләтпәрвәребез. Димәк, Ш. Мәрҗани -  милли Яңарышка нигез салучы. 

- Ш. Мәрҗани мәдрәсәсендә дәрес җәдвәлләре (расписаниеләре) вә китаплар билгеләнү юлында шәкерт вә хәлфәләргә камил хөррият (ирек) бирелгән иде. Шиһабетдин хәзрәт һичнәрсәне көчләп укытуны сөйми. Берәр файдалы нәрсәне укуны сорасалар, бик шатланып укыта иде. Хәзерге мәгариф өлкәсендә соңгы елларда урнашкан профильле укыту системасына шул вакытта ук Ш.Мәрҗани тарафыннан нигез ташлары салынган.
Һәр халыкта да мондый күпкырлы галимнәр юк. Бигрәк тә явыз империячел иземнең иң усалын татыган татарның феномены, нигездә, Мәрҗаниләр кебек бөек шәхесләребез булуда ачык чагыла. Халкыбыз меңьеллыклар бусагасын үтеп, ашкынулы рәвештә киләчәккә барган чакта татар күңелендә Мәрҗани рухы яши. Мәрҗани идеяләре, безнең өчен, татарның киләчәге өчен кирәк. Мәрҗани – татар халкының даны һәм горурлыгы. Үзенең бөтен тормышын мәгърифәтчелек идеясен таратуга,  яшь буынга яңа чор Европача дөньяви белем һәм тәрбия бирүгә багышлаган Ш. Мәрҗани татар мәгърифәтчелеге өлкәсендә үзенең лаеклы урынын алырга тиеш.

 Хәзерге милли мәгариф өлкәсенә, татарның киләчәге хакына татар җанлы яңа Мәрҗаниләр кирәк!      

Шиһабетдин Мәрҗанинең портретлары

Туган авылы

“Мәрҗани” мәчете

Бохара. “Мир-Гарәп”  мәдрәсәсе

Сәмәрканд. “Шердар” мәдрәсәсе

Казанда Мәрҗани яшәгән йорт (элеккесе)

Мәрҗани яшәгән йорт (яңартылганы)

Татар укытучылар мәктәбе бинасы

